
Rolle-roahttu ássá dábálaččat stuorra ruskaduvnnis. 
Doppe sus leat visot maid dárbbaša ja ollu oappát ja 
vieljat.  Ovtta beaivve jurddašii Rolle-roahttu ahte 
son dáidá vuolgit máilbmái geahčadit mat doppe leat. 
Son deaivvai ollu iešguđetláganii. Ovtta stuorra, bolfe 
bussá mii measta fáhtii su, guokte ciellalus beatnaga, 
ovtta gusa, golbma bohcco ja gávcci čuotnjága. Bohc-
cot ásse duoddaris, ja čuotnjágat fas jávrris. Bussá ásai 
vuovddis ja beatnagat orro beatnatgárddis maid olb-
mot ledje huksen. Gussa fas orui návehis.

Ovtta iđida joavddai dálu lusa maid olbmot ledje huk-
sen. Doppe dat lei easkka somá. Beaivet go buohkat 
ledje skuvllas, mánáidgárddis ja barggus manai son 
sisa. Gievkkanis lei erenoamáš somá, go doppe ledje 
ollu iešguđetlágan ávdnasat, ildut ja lođát. Son bovdii 
iežas vieljaid ja oappáid maid boahtit stoahkat gievk-
kanis beaivet. 

Oaidnibehtet go man galle roahtu leat boahtán ja gos 
ii leat? - Mun oainnán ovtta roahtu rásselihti duohken 
bajimuš ildus, gurut bealde (bajimuš gurut ildus). 

 
13 roahtu. Ságastehket dan birra maid govas oaidnibe-
htet. Doahpagat maid mánát galggašedje oahppat: alde, 
vuolde, duohken/maŋábealde, siste (dahje/ja: lođás, 
mállelihtis, mihttolihtis) bálddas/guoras, olgeš bealde, 
gurot bealde, bajit ildus, vuolit ildus, gaskkamuš ildus, 
ovddabealde. Lassin sáhttibehtet geardduhit sániid 
dego ildu, vuoššanoama, gohput, glásat, duolbalihtit, 
mállelihtit, biebmodoassa, glássabollu, plastihkkabol-
lu, ruitu, niibi, gáffal, baste, láibi, láibevajahas, fierán, 
meastu, jáffut, stobet, mikrooama, máistagat, bajimuš, 
vuolimuš, gaskkamuš. Ovttastuvvon sániid (sam-
mensatte ord) dego plastihkkabollu, biebmodoassa ja 
láibevajahas leat sánit maid mánát galggašedje árrat 
jo oahppagoahtit. Dat álkida sin oahppama skuvllas go 
fágadoahpagat leat dávjá ovttastuvvon sánit. Sáhtti-
behtet maid loguid hárjehallat: Galle tomáhtabovssa, 
galle glása, gohpu, jna. 

Sáhttibehtet maid oažžut mánáid geardduhit geaid 
Rolle-roahttu deaivvai go vulggii máilbmái, ja gos sii 
orru! 

